
De scriptoribus ecclesiasticis


p. 80









faciat Longobardorum Italiam inuadentium, quae inuasio diu post mortem S. Ambrosii contigit.






[108.] 
De S. Philastrio Brixiensi – 380



Sanctus Philastrius episcopus Brixiae, tempore S. Ambrosii vixit, ut S. Augustinus testatur initio libri De haeresibus ad Quodvultdeus. 
Scripsit librum De haeresibus usque ad sua tempora, qui liber extat in Bibliotheca S. Patrum secundo edita, tomo 4. 
Sed illud est obseruandum, multa a Philastrio inter haereses numerari, quae vere haereses non sunt, proinde cum prudentia legendus est. 
Quod autem in haeresi 63 meminit anni Domini 430 mendum est typographorum, nam ad eum annum hic auctor non peruenit.






[109.] 
De Idacio Claro – 380



Idacius siue Ithacius Clarus episcopus Hispanus, de quo multa Sulpitius in Historia sacra, cum de Priscilliano agit, scripsit libros tres Aduersus Varimandum Arianum, qui extant in Bibliotheca S. Patrum tomo 4. editionis 2. 
Scripsit etiam Apologeticum aduersus Priscilliani haereses, teste Isidoro De viris illustribus cap. 15, quem librum extare non puto. 
Vixit circa annum Domini 380 & in eo reprehensus, & punitus ab episcopis fuit, quod Priscillianum apud seculares iudices accusauerit & occidi curauerat.






[110.] 
De S. Gregorio Nysseno – 380



Sanctus Gregorius Nyssenus episcopus, S. Basilii frater, uiuebat adhuc & scribebat anno 14 Theodosii, teste S. Hieronymo libro De scriptoribus ecclesiasticis. 
Interfuit concilio primo Constantinopolitano & scripsit Symbolum fidei in ea synodo editum, ut refert Nicephorus libro 12 Hist. cap. 13.



Eius opera ex editione Basileensi anni 1562 haec sunt:

 
Epistola de nomine christiani.


De oratione Dominica, lib. 2.


De octo beatitudinibus in cap. 5 Matthaei, 1.


Sermones de Natiuitate.


De S. Stephano.


In sextum Psalmus.


De octaua.


De Pascha.


De Christi assumptione.

